
CANTO SEDICESIMO






ARGOMENTO





Martin pe Idia ô l’ê salvo, che meschin

Da-i selvaggi ô l’è a morte destinôu:

E doppo Fiesco, ch’ô l’è a moî vixin,

Da Martin e da Diego ô l’è salvôu:

E da Diego e da Fiesco poi Martin

A salvâ Idia stessa ô l’è aggiûttôu:

E ä fin son questi (co-i selvaggi in brûtti

Impicci) pe Colombo salvi tûtti.







1

Quando nell’isoa a squaddra di selvaggi

Co-i prexonê europei a fù sbarcâ,

A-i strascinava in t’ûn di so villaggi

Vixin a ûn bosco e non lontan da-ô mâ:

A-i circondava allôa con ûrli e sbraggi

Tremendi a moltitudine affollâ

Pe fâne, comme voivan fâ con Diego

I so vexin, ûn sacrizio intrego.


2

Ma poi quelli isolani bellicosi

Avendo sentio dî da-i condûttôi,

Che quelli duî spagnolli ëan valorosi,

E che ammazzavan dôzze Indien in doî,

Co-i nemixi gaggiardi generosi

Sûbito decideivan fâli moî

Co-i onori, ch’ëan d’ûso in quella tæra

Ne-ô mandâ a morte i prexonê de guæra.

